
1 Inngangur  

Jarðhiti er nokkuð útbreiddur á utanverðum Tröllaskaga. Hitaveitur eru til að mynda á 

öllum þéttbýlisstöðunum þar. Skagafjarðarveitur hafa einnig á undaförnum áratugum 

lagt langar hitaveitur í dreifbýli í héraðinu og er mikill meiri hluti þess nú jarðhitaður.  

Jarðhiti í Fljótum er þekktur á allmörgum stöðum og var sæmilega kannaður á áttunda 

og níunda áratugnum en þá voru gerðar töluvert umfangsmiklar yfirborðsrannsóknir 

(Jóhann Helgason og Stefán Arnórsson, 1977). Þá var orðið ljóst að jarðhitinn fylgdi 

yfirleitt N-S sprungum. Efnagreiningar bentu til að heitast væri vestast, við Barðslaug 

og Reykjarhól á Bökkum, en að í Austur-Fljótum mætti búast við lægri hita. Á báðum 

þessum svæðum þóttu vera góðar jarðhitalíkur samkvæmt viðnámsmælingum. 

Heitt vatn var og er notað á nokkrum bæjum, einkum í nágrenni við Reykjarhól í Austur-

Fljótum og ekki síður Barð og Sólgarða þar sem er skóli og sundlaug. Tvær fiskeldis-

stöðvar voru reistar í grennd við þekkta jarðhitastaði í Fljótum; annars vegar á Lamba-

nesreykjum/Hraunum og hins vegar við Reykjarhól á Bökkum og var borað á báðum 

stöðum eftir heitu vatni. Hvorug þessara fiskeldisstöðva hefur þó lifað af þrátt fyrir heitt 

vatn, hvað sem verður í framtíðinni.  

Á svæðinu utan við Barð er jarðhiti í landi Langhúsa. Þar hét Dælislaug og var holan 

LH-1 boruð við hana árið 1997 eftir að vandræði urðu við nýtingu laugarinnar. Náðist 

þá beint samband við sprungu sem gaf sjóðandi heitt vatn á innan við 80 m. Löngu síðar, 

eða árið 2014, var hola LH-2 boruð niður á um 200 m dýpi. Þá fékkst mun meira vatn og 

nóg til þess að Skagafjarðarveitur hófu hitaveitulögn um Fljót. Þá var meiningin að hún 

næði að Skeiðsfossi en síðar bættist við lögn inn í Stíflu að Deplum og Þrasastöðum 

(mynd 1).  

Nokkuð vantaði þó á að nægu vatnsmagni hefði verið náð þegar fyrri áfangi veitu-

lagnarinnar um Austur-Fljót og Stíflu var gerður sumarið 2015. Þess vegna var boruð ný 

hola, LH-3, sem lukkaðist ekki. Fjórða holan, LH-4, var staðsett með tilliti til þessa og var 

boruð í tveimur áföngum haustið 2015 og snemmsumars 2016 (tafla 1). Hún varð 170 m 

djúp. Í lok borunar var holan farin að gjósa um 30 L/s. Athyglisvert er hve heitt vatn fæst 

þarna á litlu dýpi.  

Tafla 1.  Yfirlit um Langhúsaholurnar við Dælislaug.  

Nafn Númer Borár Bor   -   verktaki Dýpi Fóðr. d / Ø Staðsetning (X / Y) 

LH-1 49841 1997 Saxi     -  Alvarr 79 m 6 m / 6" 494331 / 617960 

LH-2 49842 2014 Trölli   -  Ræktó 202 m 50 m / 8⅝" 494337 / 617961 

LH-3 49843 2015 Gudda - Þórsverk 381 m 60 m / 8⅝" 494329 / 617979 

LH-4 49844 15/16 Gudda - VKC 170 m 40 m / 8⅝" 494348 / 617946 

Mynd 1.  Veitusvæði Skagafjarðarveitna í Fljótum. Sýndur er hluti myndar af vefsvæði Skaga-

fjarðarveitna. Þarna eru einstakir bæir á veitusvæðinu auðkenndir (Skagafjarðarveitur, 

2017).  

 

Gert var stutt afkastapróf eftir að tekist hafði að hemja holuna til að fá mat á afkasta-

getunni. Niðurstaðan var að rennslið gæti orðið ríflega 30 L/s við fullopnum. Vatnshiti 

mældist 106–111°C og lokunarþrýstingur +5 bar. Holan er háþrýst og má búast við að 

afköst minnki með tímanum en varla til skaða þar sem um mikið vatnsmagn er að ræða.  

Áður hafði þótt koma til greina að bora eftir heitu vatni í grennd við Sólgarða en þar 

hafði vatn fengist úr borholu (BL-1) um áratugaskeið í grennd við Barðslaug. Frá því var 

horfið og einkum vegna þess að þar eru allþykk laus jarðlög á yfirborði og ljóst að erfitt 

yrði að hitta í vatnsleiðandi sprungu í berggrunninum. Þar er þó talin vatns von. 

2 Yfirlit um einstakar holur 

Gerð hefur verið sæmileg grein fyrir forsendum að staðsetningu síðustu (og öflugustu) 

holunnar við Langhús (Þórólfur H Hafstað og Kristján Sæmundsson, 2015; Þórólfur H. 

Hafstað og Bjarni Gautason, 2017). Þar er borun LH-1, LH-2 og LH-3 gerð nokkur skil og 

forsendum fyrir staðsetningu LH-4. Verður sú vangavelta ekki endurtekin hér. Eftir-

farandi er stutt yfirlit um Dælislaug og holurnar.  

2.1 Dælislaug 

Þar er hiti talinn hafi hæstur verið um og yfir 64°C (Ragna Karlsdóttir, 1978) en þar 

mældist hann aðeins vera 47°C eftir uppgröft laugarinnar (Kristján Sæmundsson, 1997). 

Sá hiti er óásættanlegur til hitaveitu og var því afráðið að fá þarna heitara vatn með 

borun. Gerður hafði verið samanburður á virkjun og hitaveitu frá Langhúsasvæðinu og 

jarðhitasvæðinu við Hólavelli og Reykjarhól í Austur-Fljótum (Haukur Jóhannesson, 

2008). Í þeim samanburði kom Langhúsasvæðið betur út og ekki síst þar sem þaðan mátti 

reikna með heitara vatni. 

2.2 LH-1 

Fyrir borun hafði vatn úr Dælislaug verið nýtt til upphitunar í Langhúsum. Þar mældist 

hiti hæstur vera 64°C (Haukur Jóhannesson, 2008). Hola LH-1 var boruð með jarð-

bornum Saxa frá Alvarr í október 1997. Áður hafði Kristján Sæmundsson (1997) gert þar 

yfirborðsathuganir og meðal annars segulmælingu þvert yfir laugarsvæðið. Steypt 

fóðring (168 mm) er aðeins 6 m löng en neðan hennar var borað með 120 mm lofthamars-

krónu niður á 79 m dýpi. Borskýrsla er sýnd í viðauka 1 og þar er einnig nokkuð ýtarlega 

gerð grein fyrir jarðlagaskipan eins og hún kom fram í borun.  

Holutoppur LH-1 er skammt vestan við Dælislaugina og hallar holunni lítillega (7–8°) 

inn undir hana. Borunin tókst mæta vel og skar upprennslissprunguna á um 76 m dýpi. 

Sjálfrennsli var í fyrstu um 2,5 L/s og um 100°C heitt. Vatnið var virkjað fyrir Langhús 

og tvo sumarbústaði.  

2.3 LH-2 

Skagafjarðarveitur höfðu lengi haft áform um að leggja hitaveitu um Fljót og var svæðið 

við Dælislaug einn af fleiri virkjunarvalkostum því víða er jarðhita að finna í Fljótum. 

Áður en ráðist var í frekari boranir þar var gert yfirlit um fyrirliggjandi gögn varðandi 

holu LH-1 (Þórólfur H Hafstað, 2014a). Ekki var þá gert ráð fyrir umtalsverðu sjálfrennsli 

og sökum þess hve heitt vatnið er varð að gera ráð fyrir að ný hola yrði virkjuð með 

öxuldælu. Þess vegna yrði holan að vera lóðrétt og tryggilega fóðruð. Álitið var þá að 

vatnsleiðandi sprunga væri nánast lóðrétt. 

Svæðið var skoðað í september 2014 og ný hola staðsett. Við þá staðsetningu var tekið 

mið af volgrum í mýrinni sunnan við laugina og gerð hallamæling á toppi LH-1. Þá voru 

einnig mældir fjórir segulprófílar þvert á líklega sprungustefnu (Þórólfur H. Hafstað, 

2014b). Ný hola, LH-2, var staðsett 5,5 m austan við holu LH-1 og átti að skera 

sprunguna.  

Hola LH-2 (auðkennisnúmer 49842) var svo boruð með jarðbornum Trölla frá Ræktó í 

nóvember og desember. 2014. Borskýrsla fylgir með í viðauka 1. Holan er með 8⅝" 

fóðringu sem nær í 50 m dýpi og er þar steypt tryggilega. Neðan fóðringar er holan boruð 

með 6½" loftborskrónu í 204 m. Þar brotnaði krónan af og varð eftir á holubotni og var 

ekki hægt að bora dýpra þess vegna. Þá var dálítið vatn komið í holuna sem safnaðist úr 

nokkrum smáæðum en þrátt fyrir nálægðina við LH-1 varð ekki vart við afgerandi 

sprungu líkt og kom fram í henni. Aðalinnrennslisæðin virðist helst vera tengd rauð-

brúnu millilagi (karga) á um 160 m dýpi (tafla 2).  

Borkrónan brotnaði af borhamrinum og varð eftir á holubotni og varð holan þess vegna 

ekki dýpri eins og fyrr segir. Sjálfrennsli úr báðum holunum saman (LH-1 og LH-2) 

mældist allt að 6,7 L/s. Ekki var með góðu móti hægt að meta hversu mikið vatn holan 

mundi geta gefið með dælingu en líklegt þótti að dæling mundi litlu bæta við (Þórólfur 

H. Hafstað og Finnbogi Óskarsson, 2015). Hitinn í holunni var mældur í mars 2015 og 

var hæstur á 120–140 m dýpi, 106°C, eins og sýnt er á mynd 4 (Bjarni Gautason og Þór-

ólfur H. Hafstað, 2015; Þórólfur H. Hafstað og Kristján Sæmundsson, 2015). 

Afkastamælingar í borlok bentu til að dæling myndi ekki skila umtalsvert meira vatni 

en fæst í sjálfrennsli en umframrennsli (vatn var þá notað í Langhúsum og bústöðunum) 

var þá alls um 4 L/s af svæðinu (Þórólfur H. Hafstað, 2014b).  

Borun og síðan sjálfrennsli úr LH-2 hafði merkilega lítil áhrif á rennslið úr LH-1 og leka 

upp með fóðringunni í henni. Vatnið er sjóðandi og hæsti hiti hefur mælst vera 106°C í 

LH-2 á 120 m dýpi (mynd 4). Þetta ástand þótti benda til að þarna væri enn frekari vatns 

von og það þrátt fyrir að ekki hefði tekist að skera uppstreymissprunguna almennilega. 

Hugað hafði verið að því að afla viðbótarvatns fyrir víðfeðma hitaveitu um Fljót annars 

staðar frá og voru þá einkum Lambanesreykir og Sólgarðar inni í myndinni. Á endanum 

var samt afráðið að einbeita sér að öflun meira vatns í Langhúsum. 

Tafla 2.  Hraðsoðin greining á borsvarfi úr LH-2. 

Dýpi (m)  Berg  

0-2  Uppfylling (möl).  

4-10  Grjót og silt; líklega jökulberg.  

12-16  Basaltklöpp, gráleit, mýkist neðst.  

18-20  Basaltklöpp, ljósgrátt svarf.  

22-38  Basaltklöpp; dekkra og plag.-dílótt+holufyllt.  

40  Rautt millilag (kargi).  

42-56  Basalt, hart, dökkgrátt.  

58-70  Set (?), allhart, rauðleitt efst og mishart (lagsk.) neðan til, hnökrar.  

72-82  Basalt, allhart, dökkgrátt.  

84-88  Setlag, fínkorna, hart og þétt, vatn á 88 m dýpi.  

90-122  Basaltklöpp, töluvert holufyllt, vatn á 102 og 111 m dýpi.  

124-126  Rautt millilag, mikið borhökt.  

128-156  Basalt, dökkgrátt og mishart.  

158-160  Kargi (?), mjúkt, rauðbrúnt skol, vatnsaukning á 160 m dýpi.  

162-198  Grátt basalt + setkorn (grá og rauð), e.t.v. sprungufylling?  

200-204  Svipað og fyrr; borkrónubras og ójöfn borun.  

2.4 LH-3 

Skagafjarðarveitur hófu strax undirbúning að lagningu hitaveitu um Fljótin allt inn að 

Skeiðfossvirkjun í ársbyrjun 2015. Ljóst var þó að vatnsmagnið sem fékkst úr LH-1 og 

LH-2 var ekki nóg til að fullnægja vatnsþörfinni á álagstímum. Treyst var á að nægt vatn 

mundi fást með borun á nýrri og vel heppnaðri holu á svæðinu við Dælislaug.  

Holunni var valinn staður með tilliti til árangurs LH-2 en þar hafði þó ekki orðið vart 

við að afgerandi sprunga væri skorin eins og í LH-1. Staðsetningin studdist við fleiri 

segulmælingar þvert á ætlaða sprungu og ekki síður mælingar á jarðvegshita kringum 

laugasvæðið. Reiknað var með að vatnsgæf sprunga stefndi nánast í hánorður og að 

henni hallaði lítillega til vesturs (1–3°) þar sem hún fannst ekki í LH-2.  

Holan LH-3 var boruð með jarðbornum Guddu frá Þórsverki sumarið 2015. Borskýrslan 

fylgir með í viðauka 1. Holan er með 8⅝" steyptri fóðringu sem nær í 60 m dýpi. Neðan 

fóðringar er holan boruð með 6½" loftborskrónu niður á 382 m dýpi. Holan mis-

heppnaðist alveg og hún gefur nánast ekkert vatn. Sýnir það hversu nákvæmlega verður 

að skera uppstreymissprunguna. Hitamæling úr henni er sýnd á mynd 4 

Í stuttu máli má segja að jarðlagastaflinn sé með eindæmum einsleitur eins og hann 

kemur fram í borsvarfi úr LH-3. Að megninu til eru þetta fín- til meðalkornótt basalt-

hraunlög, fremur dökk að lit og nokkuð glerkennd og ekki nein merki um sprungur: 

6–126 m: Á þessu bili eru allmörg basalthraunlög. Þau eru frekar fínkornótt og dökk að 

lit (dökkblá). Basaltið er nokkuð glerkennt og sums staðar dílótt. Á þessu bili má sjá tvö 

rauðbrún, leirkennd millilög (í 48 og 126 m) og á 63 m dýpi er setlag með núnum 

kornum; hugsanlega er þarna um að ræða jökulberg. 

129–300 m: Fín- til meðalkornótt basalthraunlög. Talsvert er um holufyllingar og sums 

staðar oxun. Greina má a.m.k. þrjú rauðbrún millilög í 162 m (kemur fram í LH-2 en er 

þurrt hér), 177 m og á 267 m dýpi. Mögulegt er að einnig sé millilag í 219 m. Á 249–264 

m dýpi er dökkt basalthraunlag með glerkenndum grunnmassa; líkast til þóleiít. 

303–381 m: Svipað berg og ofar. Fínkornótt basalthraunlög með rauðbrúnum millilögum 

/karga. Hér er þó meira um holufyllingar. Hraunlögin á 306–315 m dýpi eru mest holu-

fyllt og því gráleitari en annað berg. Basaltið á 336–354 m dýpi er örlítið brúnleitara en 

önnur hraunlög og virðist meira veðrað  

2.5 LH-4 

Haustið 2015 var orðið ljóst að hola LH-3 hafði verið ranglega staðsett miðað við halla 

uppstreymissprungunnar við Dælislaug. Ljóst var að henni hallaði frekar ögn til austurs. 

Líklegt þótti einnig að sprungan hefði ekki komið fram í LH-2 vegna þess hve grunnt 

hún hefði verið skorin þar. Eftir á að hyggja er nú talið líklegt að hún hafi í raun verið 

skorin en svo grunnt að þverunin hafi lent innan fóðringarinnar. Vert er að taka fram að 

hér er um að ræða að hitta í næstum lóðrétta sprungu með nánast lóðréttri borholu. 

Miklu máli skiptir að borað sé réttum megin og að borað sé lóðbeint niður. 

Ný hola, LH-4, var staðsett í byrjun nóvember 2015 sunnan við nýreistan heitavatns-

geymi veitunnar (Þórólfur H. Hafstað og Kristján Sæmundsson, 2015). Staðsetningin tók 

fyrst og fremst mið af því sem fram hafði komið við fyrri boranir (mynd 2).  

Gert var ráð fyrir að sprunga lægi frá hitahámarki í jarðvegi norðan við þjóðveginn og 

um steypta þró (Dælislaug). Þessi lína er rétt austan við holutopp LH-2. Holutoppur  

LH-1 er 5,5 m vestan við ætlaða sprungulínu. Sú hola var boruð með 7–8° halla til 

austurs. Líklegt er að halli holunnar minnki með dýpi og færist nær lóðlínu. Holan sker 

sprunguna á 75 m dýpi. Ef reiknað er með að halli holunnar sé óbreyttur allt til botns 

ætti sprungunni að halla um 2–4° til austurs.  

Hola LH-2 er innan við 0,5 m vestan við sprungulínuna eins og hún er sýnd á mynd 4. 

Þannig hefur holan rétt sloppið við að lenda í sprungunni efst en síðan fjarlægist hún 

eftir því sem neðar dregur. Í minnisblaði um þessar líklegu aðstæður (Þórólfur H. Haf-

stað og Kristján Sæmundsson, 2015) var bent á tvo borstaði þar sem reiknað var með að 

skera mætti sprunguna á 100–200 m dýpi. 

Borun holu LH-4 hófst í nóvember 2015. Frágangur fóðringar var með sama hætti og í 

fyrri holum og nær 8⅝" fóðring niður á 40 m dýpi. Neðan fóðringar er holan boruð með 

6½" loftborskrónu. Þegar komið var niður á 99 m dýpi þann 3. desember bilaði loftpressa 

borsins og var borun þá hætt að sinni. Þá var komið svolítið sjálfrennsli, eða um 1,3 L/s, 

samkvæmt borskýrslu verktaka (viðauki 1) og líklegt að það mundi aukast með dýpkun. 

 

Mynd 2.  Borholur við Dælislaug og ákvörðun staðsetningar holu LH-4. Tveir borstaðir þóttu 

koma til greina en staður B varð fyrir valinu (Þórólfur H. Hafstað og Kristján Sæmunds-

son, 2015).  

Boruninni var svo haldið áfram sumarið 2016 og gekk tíðindalítið allt niður á 140 m dýpi. 

Þá var komið í sprungið og vatnsgefandi berg og ljóst að holan hafði heppnast (tafla 3). 

Afráðið var samt að bora „sokk“ niður fyrir þessa innrennslisæð. Lokadýpi varð 170 m 

og þá var ljóst að vatnsmagnið var orðið verulega mikið og að erfitt gæti orðið að ná upp 

borstrengnum. Vatnið úr holunni var sjóðandi heitt og undir allmiklum þrýstingi. 

Með samvinnu bormanna VKC og starfsmanna SKV tókst með harðfylgni að ná upp 

borstrengnum slysalaust og loka holunni. Strax eftir að tekist hafði að hemja holuna var 

gerð í henni stutt afkastamæling og reyndist rennslið afar mikið. 

Tafla 3.  Hraðgreining á borsvarfi úr holu LH-4. 

Dýpi (m)  Berg  

3-24 Dul- til fínkornótt basalt, dökk-gráleitt. Hvítar holufyllingar.  

27  Fínkornótt basalt ásamt rauðbrúnum kornum; millilag.  

30-33  Dökkt, dul- til fínkornótt basalt + rauðbrún setkorn 

36-39  Dul- til fínkornótt basalt, dökkur grunnmassi + rauðbrún korn úr 27 m. 

42  Mjúkt berg sem molnar; silt eða fínsandur, brúnt.  

45-51 Núin korn og veðruð, setlag; hugsanlega jökulberg.  

54-57  Rauðbrúnt setlag? Molnar og minnir á lagið í 42 m.  

60-69  Sprunga. Oxaðar sprungufyllingar og rauðbrún korn.  

72-99  Dökkt, dul- til fínkornótt basalt + rauðbrún og grænleit korn; e.t.v. úr sprungu.  

102-137  Basaltklöpp með millilögum, töluvert holufyllt og mishart.  

140-170  Sprunga, mikið hökt hiti og vatnsmagn fer vaxandi með dýpi.  

 

Afkastamæling 

Gert var stutt þrepapróf á afkastagetu holunnar þann 7. júlí 2016, daginn eftir að tekist 

hafði að hemja hana (Þórólfur H. Hafstað og Vaiva Cypaite, 2016). Þá höfðu Skaga-

fjarðarveitumenn gengið tryggilega frá holutoppi og komið fyrir þeim lokum sem þar 

þurfa að vera.  

Mælingin beindist að því að finna samband rennslis og þrýstings á holutoppi. Oft má 

reikna með verulegri skekkju í rennslismælingum vegna gusugangs en hér var rennslið 

mælt í vel dempaðri bunu út úr stóru mælikari með fötu og skeiðklukku. Vatns/gufu 

þrýstingur var mældur með hefðbundnum analog-þrýstimæli á holutoppi. 

Rennslismælingin eru talin vera nokkuð nákvæm en hugsanlega gætu þrýstimælingar 

verið svolítið bjagaðar vegna vatnshitans. Allt um það gekk rennslismælingin vel og er 

afkastaferillinn sýndur á mynd 3.  

Mynd 3.  Afkastamæling LH-4 í borlok. Samband toppþrýstings og rennslis.  

 

Ferillinn sýnir að að fullopin ætti holan að geta gefið 30–35 L/s og að lokunarþrýstingur 

ætti að vera rúmlega 5 bar. Svona háþrýst jarðhitakerfi hefur tilhneigingu til að dala með 

tímanum við langtímavinnslu. Hér er það þó varla talið að verði til skaða þar sem holan 

LH-4 gefur mun meira vatn en þörf er fyrir. Samt er rétt að taka ekki meira vatn úr henni 

en þörf er á og lengja þar með líftíma hennar. 

2.6 Hitamælingar 

Á Langhúsasvæðinu eru bara til tveir hitamælingaprófílar úr holum LH-2 og LH-3. Við 

afkastamælingu á holu LH-4 mældist hiti hæstur 111°C á uppkomnu vatni þegar þrengt 

var að sjálfrennslinu (Þórólfur H. Hafstað og Vaiva Cypaite, 2016). Ekki hefur verið reynt 

að mæla botnhitann þar ennþá en reiknað með að hæstur hiti sé þar á um 140–170 m 

dýpi.  

Hitamælingarnar í holum LH-2 og LH-3 eru sýndar á mynd 4. 

Mynd 4.  Hitamælingar úr LH-2 og LH-3. Hæstur er hitinn í LH-2 á 120 m dýpi en mælirinn 

strandaði þar á um 140 m dýpi. Hitinn á botni LH-3 (360 m) er aðeins um 100°C og úr 

henni fæst nánast ekkert. Báðar mælingarnar virðast benda til að holurnar séu að fjar-

lægjast sprunguna með vaxandi holudýpt.  

 

.  

Viðauki 1:  Langhúsaholurnar - borskýrslur 

Hola LH-1 

Hola LH-2 

 

 

 

 

 

 

 

 

 

 

 

 

 

 

  



- 19 - 

 

Hola LH-3 

Hola LH-3 (framhald) 

 

 

 

 

 

 

 

 

 

 

 

 

 

 

 

 

 

Hola LH-4 

Viðauki 2:  Glærur með fyrirlestri á Samorkuþingi 2017 

